
Nafarroako Gorteetako kide eta Nafarroako Alderdi Popularra (PPN) talde parlamentarioren eledun Javier García Jiménez jaunak, Parlamentuko Erregelamenduan xedatzen denaren babesean, honako mozio hau aurkezten du, Osoko Bilkuran eztabaidatzeko:
Zioen azalpena
Oraintsu ezagutu ditugun Nafarroako Jardunbide Egokien eta Ustelkeriaren aurkako Bulegoaren txostenen balorazioek auzitan jartzen dute Nafarroako Foru Komunitatean obra publikoko kontratuak esleitzeari dagokionez Nafarroako Gobernuak izan duen jokabidea.
Bulegoaren txosten horietan argi eta garbi adierazten da ikertutako kontratuak esleitzeko prozedura ez dela egokia izan. Horren erakusgarri da Belateko tunela bikoizteko obren ikerketa-txostenean aipatzen den ondorioa, zeinaren arabera kontratazio-mahaiaren erabakiak eta, beraz, esleipen-proposamena erabat deusezak izanen bailirateke.
Bulegoak orobat uste du administrazio-irregulartasun hutsak baino zerbait gehiago direla Erripagañako BF1.1 azpilurzatian eta Erripagañako BF-2.3 lurzatian (Eguesibar) sustatu beharreko babes ofizialeko etxebizitzak eraikitzeko kontratuaren bi espedientetan Nasuvinsak izandako ez-betetze nabarmen eta agerikoak. Adierazi behar da, BF-2.3 lurzatiaren kontratuaren kasuan, eta balorazio horiek gorabehera, ezin dela kontratu horren kaltegarritasuna deklaratu, lau urte baino gehiago igaro direlako izapidea abiarazi zenetik.
Kaltegarritasun-errekurtsoa salbuespenezko prozedura da Nafarroako administrazio-zuzenbidean, eta aukera ematen dio administrazio publikoari, lau urteko epean, bere administrazio-egintzak (interesdunen aldekoak) administrazioarekiko auzien jurisdikzioan aurkaratzeko, baldin eta egintza horiek interes publikorako kaltegarriak badira.
Prozedura hori ez da errekurtso tradizional bat, baizik eta Administrazioak abiarazitako egintza judizial bat, eta aurrebaldintza prozesal gisa jarduten du organo judizial batek erabaki dezan egintza deuseztatu behar den ala ez, legezkotasuna eta interes orokorra babesteko.
Bulegoak ikertutako eta mozio honen testuan aipatutako obra publikoen kontratuen kasuetan, eta bulegoak egindako balorazioen ondorioz, argi dago administrazio-egintza horiek kalte egin diotela interes publikoari.
Horregatik guztiagatik, Nafarroako Parlamentuak honako hau erabakitzen du:
Erabaki proposamena:
1. Lurralde Kohesiorako kontseilaria premiatzea, departamentuaren ordezkari gorena den aldetik, Belateko tunela bikoizteko obra-kontratuaren kaltegarritasuna deklaratzeko izapideak has ditzan.
2. Etxebizitzako kontseilaria premiatzea, departamentuaren ordezkari gorena den aldetik, Erripagañako BF1.1 azpilurzatian sustatu beharreko alokairuko babes ofizialeko 46 etxebizitza eraikitzeko obra-kontratuaren kaltegarritasuna deklaratzeko izapideak has ditzan.

